
PAULO LIWAKATETIGI
EFEESIOTEDI

Nigotaɡ̶a Éfeso aniboonaɡ̶ategemadaɡ̶a leeɡ̶odi
aca niwigo nelegi anodita Diana, codaa me niɡ̶ica
liɡ̶eladinaɡ̶acaniwigoanoditaDianaaneiteniɡ̶ica
oko modoɡ̶eteta. Eliodi oko dinigaanyetece owidi
dinyeelo leeɡ̶odi moyaa niwicidi liciagi naɡ̶ajo
niwigo nelegi. Paulo idiaaɡ̶i nigotaɡ̶a Éfeso ja
domaɡ̶a itoatadiɡ̶ida nicaaɡ̶ape me yatematited-
ibece nibodicetedi anele aneetece Cristo, codaa
me diiɡ̶axinaɡ̶atece lotaɡ̶a Aneotedoɡ̶oji. (Aw-
initeloco Atos 19,20; Apocalipse 2). Niɡ̶idiaaɡ̶idi
neɡ̶epaa naɡ̶a oxiiɡ̶odi João, odaa jaɡ̶alatiticogi
midiaa liɡ̶eladi, odaa ja yaxawa loiigi Cristo
neɡ̶epaa icota midiaa lemaɡ̶adi.
Paulo idí naɡ̶adi liwakate me ikee Aneotedoɡ̶oji

me lowoogo me yatecoɡ̶otee inoatawece aninoa
ditibigimedi codaa me niɡ̶inoa aninoa digoina
iiɡ̶o, odaa Cristo jeɡ̶epaa iiɡ̶e inoatawece
aninoa. Paulo aaɡ̶aɡ̶a yalaɡ̶ata Aneotedoɡ̶oji
aneotedoɡ̶odomi Jesus naɡ̶a yeleo codaa naɡ̶a
yewiɡ̶atace. Paulo dipokoteloco loiigi Cristo
ane liɡ̶eladi Éfeso, eledi yalakatiditiogi niɡ̶ica
anodaaɡ̶ee lewiɡ̶a niɡ̶ijo jotigide, codaa ikeetiogi
niɡ̶ica gela anodaaɡ̶ee me newiɡ̶a. Aaɡ̶aɡ̶a
yalaɡ̶ata me diniciamico lodoe Aneotedoɡ̶oji
judeutedi inaaɡ̶ina ane daɡ̶a judeutedi, codaa
yatemati anodaaɡ̶ee libakedi miditaɡ̶a ane
daɡ̶a judeutedi. Paulo iciaceeketege niɡ̶ina
oko anonakato Ǥoniotagodi niɡ̶ina ɡ̶odolaadi

anowidi liwailidi, pida idiokidi ɡ̶odolaadi. Eledi
yalaɡ̶ata ica gela anejinaɡ̶a me ɡ̶odewiɡ̶a leeɡ̶odi
me ɡ̶odexogotege Cristo. Eledi najoitiniwace
niɡ̶ina wadonadi, eniododipi inaa nionigipi,
codaa me niotagipi inaa otagododi. Owidijegi
liiɡ̶axinaɡ̶aneɡ̶egi Paulo baɡ̶a iciaceeketege
lowoodi niodaɡ̶awadi romaanotedi niɡ̶icoa
Aneotedoɡ̶oji anaɡ̶aɡ̶a najigotedoɡ̶owa me
ɡ̶onajoli me ɡ̶odatamaɡ̶ateetetege Ǥodaxakawa,
diaabo.

Paulo me didikotibige me yecoaditibige loiigi
Aneotedoɡ̶oji digoida nigotaɡ̶a Éfeso

1 Ee Paulo, ee liiɡ̶exegi Jesus Cristo, leeɡ̶odi
Aneotedoɡ̶oji yemaame idiiɡ̶e, jidinaɡ̶adi iwakate
notaɡ̶anaɡ̶axi, jidikotibige lapo oko Aneotedoɡ̶oji
ane iomaɡ̶aditedice mepaa nepilidi ane liɡ̶eladi
nigotaɡ̶a Éfeso, anidioka limedi monakato
Jesus Cristo, codaa moyexogote. 2 Jipokotalo
Aneotedoɡ̶oji ane Ǥodiodi codaa me Ǥoniotagodi
Jesus midioka limedi mowo aneletaɡ̶adomitiwaji,
codaamowomele ɡ̶adaaleɡ̶enali.

Ica ɡ̶obiniigi ane najigotedoɡ̶owa Aneotedoɡ̶oji
leeɡ̶odime ɡ̶odexogotege Cristo

3 Joɡ̶eeɡ̶atalo Aneotedoɡ̶oji ane Eliodi
Ǥoniotagodi Jesus Cristo, codaa me Noenoɡ̶odi.
Joɡ̶eeɡ̶atalo leeɡ̶odi mowidi anele ane
najigotedoɡ̶owa leeɡ̶odi me ɡ̶odexogotege Cristo.
Niɡ̶inoa anele icoɡ̶otedibigimece ditibigimedi me
yaxawa ɡ̶odiwigo. 4 Aniɡ̶icatibige Aneotedoɡ̶oji
daɡ̶a yoe niɡ̶ina iiɡ̶o, naɡ̶a ɡ̶odixipetedice
eotedibige me ɡ̶odexogotege Cristo codaa

eotedibige moko nepilidi iniokiniwateda
Aneotedoɡ̶oji, codaa me diɡ̶icata ɡ̶obatiigi.
5 Leeɡ̶odi Aneotedoɡ̶oji me ɡ̶odemaa, odaa
ja lowoogo meote moko lionigipi leeɡ̶odi
niɡ̶ijo aneotedoɡ̶odomi Jesus Cristo. Odaa
jiɡ̶idaaɡ̶ee, niɡ̶ijo Aneotedoɡ̶oji neɡ̶eote niɡ̶ijo
ane lowoogotedoɡ̶odici, ninitedibece leeɡ̶odi
epaa yemaa meote. 6 Joɡ̶eeɡ̶atalo Aneotedoɡ̶oji
aneliodi meletedoɡ̶odomi. Niɡ̶ica aneletoɡ̶odomi
ane najigotedoɡ̶owa caticedi me liciagi ane
jowooɡ̶a. Leeɡ̶odi meliodi meletedoɡ̶odomi,
odaa ja najigotedoɡ̶owa me ɡ̶onoɡ̶eedi, ɡ̶odewiɡ̶a
gela, leeɡ̶odi me ɡ̶odexogotege niɡ̶ijoa Lionigi
lemaanigi.

7 Leeɡ̶odi Cristo yeleo me nadooɡ̶odi lawodi
leeɡ̶otedi ɡ̶obeyaceɡ̶eco, odaa Aneotedoɡ̶oji
dibatetege niɡ̶ijo aneote Cristo micataɡ̶a daɡ̶a
loojedi ɡ̶onaalewe, odaa aɡ̶aleeɡ̶oko laagetedipi
leeɡ̶otedi ɡ̶obeyaceɡ̶eco. Pida Aneotedoɡ̶oji
yakadi me ixomaɡ̶ateetedice ɡ̶obeyaceɡ̶eco
leeɡ̶odi idioka limedi meliodi meletedoɡ̶odomi,
codaa aɡ̶ica daɡ̶a dinetetedoɡ̶odomi.
8-9 Leeɡ̶odi meliodi meletedoɡ̶odomi, odaa
ja najigotedoɡ̶owa ɡ̶odixaketedi, codaa
meliodi ɡ̶odowooɡ̶otakaneɡ̶egi eotedibige me
jowooɡ̶otaɡ̶atece niɡ̶ijo ane nikeetedoɡ̶owa, ane
lowoogo meote. Niɡ̶ida ane nikeetedoɡ̶owa,
niɡ̶ijo eledi oko niɡ̶ijo jotigide aɡ̶oyowooɡ̶odi ane
diitigi, oyaɡ̶aditema. Aneotedoɡ̶oji ibake Cristo
meote ane yemaa me loenatagi. 10 Digawini
ane lowoogo Aneotedoɡ̶oji. Nigicota niɡ̶ica noko
ane nibikota, odaa ja yajigote Cristo loniciwaɡ̶a
me iiɡ̶e inoatawece aneite ditibigimedi codaa

aneitedinigi iiɡ̶o, odaa jeɡ̶eote me ilaɡ̶atiwage.
11 Aneotedoɡ̶oji akaa lowoogo niɡ̶ijo jotigide,

meote inoatawece niɡ̶inoa anepaa yemaa meote.
Niɡ̶ijo neɡ̶eote lowoogo, odaa ja ɡ̶odixipetedice
me jibaɡ̶atege ane icoɡ̶otibigimece miniwataɡ̶a
owidi niɡ̶icoa anele leeɡ̶odi me ɡ̶odexogotege
Cristo. 12 Jiɡ̶idaa aneote Aneotedoɡ̶oji eotedibige
modoɡ̶etetalo, aneliodi me datale, leeɡ̶odi
oko anoko judeutedi niɡ̶ijo jotigide naɡ̶a
inibeoonaɡ̶atege lanokegi Cristo. Joɡ̶okomoɡ̶oko
odoejegipi ane inibeoonaɡ̶atege lanokegi.

13 Codaa akaamitiwaji ane daɡ̶akaami
judeutedi, jaɡ̶anakatoni Cristo, niɡ̶idiaaɡ̶idi
naɡ̶ajipaata natematigo anewi, nibodicetedi
anele anoditece niɡ̶ica anodaaɡ̶ee Cristo me
yakadi meote oko midioka limedi me newiɡ̶a
miniwataɡ̶a Aneotedoɡ̶oji. Codaa niɡ̶idiaaɡ̶idi
naɡ̶anakatoni Cristo, odaa Aneotedoɡ̶oji
ja yajigotedaɡ̶awatiwaji Liwigo. Liwigo
Aneotedoɡ̶oji liciagi bikotaxete ane ikee me
ɡ̶adexocitege Cristo. Odaa Liwigo Aneotedoɡ̶oji
eote manibeoonitege Cristo. 14 Liwigo
Aneotedoɡ̶oji ane itoɡ̶oloco nikeetoɡ̶owa mowidi
anele ane jibaɡ̶atege miniwataɡ̶a ane ligegi me
yajigote loiigi. Liwigo Aneotedoɡ̶oji jiɡ̶idaaɡ̶ee
me nikeetoɡ̶owa nigepaaɡ̶icota noko niɡ̶ica
Aneotedoɡ̶oji nige najigotedoɡ̶owa ijoatawece
niɡ̶ijoa ane ligegi me najigotedoɡ̶owa. Niɡ̶ica
noko okotawece joɡ̶eeɡ̶atibigimece Aneotedoɡ̶oji
aneliodi me datale, codaame loniciweɡ̶enigi.

Paulo yotaɡ̶aneɡ̶e Aneotedoɡ̶oji dipokoteloco
Efeesiotedi

15-16 Niɡ̶ijo maleeka jajipatibece moy-
alaɡ̶atibigaɡ̶ajitiwaji meliodi manakatoni
Ǥoniotagodi Jesus, codaa memaani inatawece
eledi anonakato Ǥoniotagodi, odaa aniɡ̶ica
daɡ̶a jamatini me iniotagodetalo Aneotedoɡ̶oji
leeɡ̶odi inoatawece aneote makaamitaɡ̶atiwaji.
Idioka limedi me jipokotaɡ̶alocotiwaji niɡ̶ina
me jotaɡ̶aneɡ̶e Aneotedoɡ̶oji. 17 Iniaaɡ̶iniwa
Noenoɡ̶odi Ǥoniotagodi Jesus Cristo, codaa me
Eliodi ane daɡ̶axa me datale. Jipokotalo me
yajigotedaɡ̶awa Liwigo meote ɡ̶adixaketedi,
codaa me ikeetaɡ̶awa anodaaɡ̶eeteda
Aneotedoɡ̶oji, amaleeɡ̶aɡ̶a daɡ̶axatacice
mowooɡ̶oti. 18 Jipokotalo Aneotedoɡ̶oji me
yajigotedaɡ̶awatiwaji ɡ̶adowooɡ̶otakaneɡ̶eco,
macataɡ̶a lokokena, amaleeɡ̶aɡ̶a owooɡ̶oti niɡ̶ica
ɡ̶onaɡ̶ajegi anicota me najigotedoɡ̶owa leeɡ̶odi
meniditedoɡ̶owa moko nepilidi. Eledi jipokotalo
me yajigotedaɡ̶awa ɡ̶adowooɡ̶otakaneɡ̶egi
amaleeɡ̶aɡ̶a owooɡ̶otitiwaji niɡ̶ica ane
yajigotediogi inatawece loiigi, ane lionigipi.
Niɡ̶ica ane yajigotediogi micoataɡ̶a niɡ̶inoa
liicaɡ̶ajetecidi anowidi, codaa me daɡ̶axa mele.
19Eledi jipokotaloAneotedoɡ̶ojimeotemowooɡ̶oti
niɡ̶ida loniciwaɡ̶a ane daɡ̶axa me nelegi. Niɡ̶ida
nelegi loniciwaɡ̶a joaniɡ̶idaa ibake catiwedi
ɡ̶odaaleɡ̶ena ane jinakatonaɡ̶a, me ɡ̶odaxawa
mepaanaɡ̶a jinakatonaɡ̶a. 20 Aneotedoɡ̶oji
ibake niɡ̶ida loniciwaɡ̶a niɡ̶ijo neɡ̶eote
Cristo me yewiɡ̶atace niɡ̶ijo me yeleo, naɡ̶a
yadeegitedibigimece ditibigimedi, codaa neɡ̶eote
Cristo me nicotedini liwai libaaɡ̶adi digoida
ditibigimedi me ikee Cristo mida naɡ̶atetigi.

21 Aneotedoɡ̶oji eote Cristo me daɡ̶axa me
ɡ̶oneɡ̶egi caticedi niɡ̶inoa niwicidi abeyacaɡ̶aɡ̶a
ane niiɡ̶enatakanaɡ̶a, codaa me caticedi niɡ̶inoa
aninoa naɡ̶atetico, caticedi aninoa loniciweɡ̶eco,
codaa niɡ̶ina ane iniotagodeeɡ̶atiogi. Cristo
ida loniciwaɡ̶atedeloco inoatawece ane
leegitibigimece liboonaɡ̶atedi digoina iiɡ̶o
codaa mida loniciwaɡ̶atedeloco niɡ̶ica eledi iiɡ̶o
Aneotedoɡ̶oji anicota me yoe. 22 Aneotedoɡ̶oji
yajigote Cristo loniciwaɡ̶atedeloco inatawece
neloɡ̶ododipi. Iniaaɡ̶iniwa Aneotedoɡ̶oji eote
Cristo me lacilo inoatawece aninoa eotedibige
me yaxawa loiigi anepoka nebiteda. 23 Niɡ̶ica
loiigi ane nebi micataɡ̶a daɡ̶a lolaadi Cristo,
odaa aɡ̶ica ananiaditibige, liciagi inoatawece ane
liidaɡ̶atajedi Aneotedoɡ̶oji aɡ̶ica ananiaditibige,
igaataɡ̶a iniwa Cristo inoatawece ane nipodaɡ̶a.

2
Ǥodewiɡ̶atace leeɡ̶odi naɡ̶a ɡ̶odexogotege Cristo

1 Niɡ̶ijo jotigide ɡ̶adiciagitiwaji émaɡ̶aɡ̶a, codaa
leegitalo Aneotedoɡ̶oji motonitedice, leeɡ̶odi me
daɡ̶a iwaɡ̶atiteda codaa leeɡ̶odi ɡ̶adoenataka ane
beyagi. 2 Niɡ̶ijoa nokododi niɡ̶ica anenitiwaji
me ɡ̶adewiki liciagi anodaaɡ̶ee niɡ̶ijo oko anida
aneetege niɡ̶ina iiɡ̶o, codaa me iwitibece niɡ̶ijo
lacilo niɡ̶inoa niwicidi abeyacaɡ̶aɡ̶a anida
loniciwaɡ̶a me niiɡ̶enatakanaɡ̶a niɡ̶ina iiɡ̶o, ane
iiɡ̶e laaleɡ̶enali niɡ̶ina oko ane doɡ̶oyiwaɡ̶aditeda
Aneotedoɡ̶oji. 3 Niɡ̶ijo jotigide okotawece
idejinaɡ̶a digo mijotaɡ̶a niɡ̶ijo oko, digo anee
niɡ̶ijo oko ane yewiɡ̶atema idokida mowo niɡ̶ica

ane yemaa lolaadi. Jaoɡ̶ate okanicodaaɡ̶ica ane
yemaa ɡ̶odolaadi meote, codaa eledi jaoɡ̶ate
okanicodaaɡ̶ica ane ɡ̶odiiɡ̶e ɡ̶odowooko ane
beyagi me jaoɡ̶a. Odaa joaniɡ̶idaa Aneotedoɡ̶oji
me yelatedoɡ̶odomi leeɡ̶odi ɡ̶obeyaceɡ̶eco,
anigotediogi me yelatetema ijotawece niɡ̶ijo oko
anidioka limedi mowote ane beyagi.

4 Pida Aneotedoɡ̶oji eliodi me ɡ̶odiwikode,
codaa eliodi me ɡ̶odemaa, caticedi okanico-
daaɡ̶ica eledi oko ane ɡ̶odemaa. 5 Joaniɡ̶idaa
leeɡ̶odi niɡ̶ijo malee ɡ̶odiciagi oko baanaɡ̶a
yeleo leeɡ̶otedi ɡ̶obeyaceɡ̶eco, odaa niɡ̶idiaaɡ̶idi
Aneotedoɡ̶oji ja ɡ̶odexocaɡ̶aditetege Cristo, odaa
jeɡ̶eote me gela ɡ̶odewiɡ̶a. Aneotedoɡ̶oji eote me
gela ɡ̶odewiɡ̶a leeɡ̶odi meliodi meletedoɡ̶odomi.
6Aneotedoɡ̶oji yewikatiditace Cristo, odaa leeɡ̶odi
me ɡ̶odexogotege Cristo, odaa ja gela ɡ̶odewiɡ̶a,
midioka limedi me ɡ̶odewiɡ̶a miniwataɡ̶a. Odaa
icota me ɡ̶odiweniɡ̶ide ɡ̶odawanaɡ̶aditetege
Cristo digoida ditibigimedi. 7 Joaniɡ̶idaa
aneote Aneotedoɡ̶oji eotedibige midioka limedi
me yakadi me ikee meliodi meletedoɡ̶odomi
caticedi ane jowooɡ̶a, codaa midioka limedi
meote aneletoɡ̶odomi leeɡ̶odi Jesus Cristo ane
yoetedoɡ̶odomi. 8 Leeɡ̶odi Aneotedoɡ̶oji meliodi
meletedoɡ̶odomi, odaa jeɡ̶eote me gela ɡ̶odewiɡ̶a
leeɡ̶odi me jinakatonaɡ̶a Cristo. Agotaɡ̶a jakataɡ̶a
me jinakatonaɡ̶a daɡ̶a jibakenaɡ̶a okomaɡ̶a
ɡ̶odoniciwaɡ̶a, pida Aneotedoɡ̶oji ɡ̶odaxawa me
jinakatonaɡ̶a Cristo, micataɡ̶a daɡ̶a ɡ̶onoɡ̶eeditalo
ɡ̶otiwaɡ̶atakaneɡ̶egi. 9 Aneotedoɡ̶oji aɡ̶odaxawa
me jinakatonaɡ̶a Cristo daɡ̶a leeɡ̶odi me jaoɡ̶a

ɡ̶odoenataka anele, doitedibige diɡ̶ica ane yakadi
me dinaɡ̶axaketibece. 10 Igaataɡ̶a Aneotedoɡ̶oji
micataɡ̶a daɡ̶a gela me ɡ̶odoetace niɡ̶ijo naɡ̶a
ɡ̶odexocaɡ̶aditetege Jesus Cristo, eotedibige me
jakataɡ̶a me jaoɡ̶a ɡ̶odoenataka anele anakaa
lowoogoAneotedoɡ̶ojimeote, codaameyoetedini.

Aneotedoɡ̶oji eote mokotawece oko dinoiigiwe-
podi leeɡ̶odime ɡ̶odexogotege Cristo

11 Niɡ̶ida makaamitiwaji aɡ̶adanikadi
miditaɡ̶a noiigi judeutedi. Odaa niɡ̶inoa
judeutedi etiɡ̶adadalitigi me “Niɡ̶ijo ane daɡ̶a
dinakagiditibigiwaji”. Niɡ̶inoa judeutedi
joaniɡ̶inaaɡ̶ina boɡ̶oyakagidi lolaadi moikee
niɡ̶idiaaɡ̶idi niɡ̶ica jotigide loiigi Aneotedoɡ̶oji,
odaa dinanatigi me, “Niɡ̶ina oko ane
idinakagitaɡ̶a.” Enice analakitibigetiwaji
anodaaɡ̶eni niɡ̶ijo jotigide. 12Niɡ̶ijo jotigide aɡ̶ica
ɡ̶animaweneɡ̶egi manibeoonitibigege Cristo,
Niɡ̶ijoa anenagi meote mida gela ɡ̶odewiɡ̶a.
Micataɡ̶a daɡ̶akaamitiwaji iomaɡ̶aɡ̶a, igaataɡ̶a
aɡ̶ica anenitege jotigide loiigi Aneotedoɡ̶oji, loiigi
Israel. Aneotedoɡ̶oji adinilakidetedaɡ̶agitiwaji
aliciagi me dinilakidetetege niɡ̶ijo loiigi
meetediogi midioka limedi miniwa miditaɡ̶a.
Biɡ̶inaaɡ̶oniteloco niɡ̶ina iiɡ̶o, pida aɡ̶ica daɡ̶akati
manibeoonitege Aneotedoɡ̶oji me ɡ̶adaxawani,
igaataɡ̶a leegitalo motonitedice, codaa
aɡ̶aNoenoɡ̶oditetiwaji. 13 Niɡ̶ijo jotigide leegitalo
Aneotedoɡ̶oji motonitedice. Pida natigide leeɡ̶odi
naɡ̶a ɡ̶adexocitege JesusCristo, odaaAneotedoɡ̶oji
jeɡ̶eote mipecitegetiwaji. Codaa Aneotedoɡ̶oji
yakadi meote niɡ̶ida aneote leeɡ̶odi Cristo me

yeleo codaa me nadooɡ̶oditedaɡ̶alocotiwaji
lawodi. 14-15 Igaataɡ̶a ijaaɡ̶ijoa Cristo eote
mokotawece oko dinoiigiwepodi, ane judeutedi,
inaaɡ̶ina ane daɡ̶a judeutedi, okotawece oko
dinokaaɡ̶etewamigi. Niɡ̶ijo naɡ̶a yeleotedeloco
nicenaɡ̶anaɡ̶ate, micataɡ̶a daɡ̶a yanikatedi
baloote ane iomaɡ̶aditege judeutedi niɡ̶ina ane
daɡ̶a judeutedi ane dinaxakawamigipi niɡ̶ijo
jotigide. Naɡ̶a yeleo, eotedibige me daɡ̶adiaa
leeditibige daɡ̶a jotetenaɡ̶a najoinaɡ̶aneɡ̶eco
codaame nakataɡ̶a ane iditedini Moisésmejoɡ̶ota
lodoe Aneotedoɡ̶oji. Joaniɡ̶idaa Aneotedoɡ̶oji
aneote, eotedibige ane judeutedi inaaɡ̶ina
ane daɡ̶a judeutedi miditawece micataɡ̶a
daɡ̶a dinoiigiwepodi, niɡ̶idi gela noiigi ane
yexogotege Aneotedoɡ̶oji, odaa jiɡ̶idaa naɡ̶a
ilaɡ̶atiwage. 16 Niɡ̶ijo Cristo naɡ̶a yeleotedeloco
nicenaɡ̶anaɡ̶ate, eotedibige Aneotedoɡ̶oji me
daɡ̶adiaa laxakawepodi judeutedi inaaɡ̶ina
ane daɡ̶a judeutedi leeɡ̶otedi libeyaceɡ̶eco.
Codaa natigide leeɡ̶odi moyexogotege Cristo,
odaa niɡ̶idi iniwata noiigi jeɡ̶eote me micataɡ̶a
midiokiditiwage dinoiigiwepodi, micataɡ̶a
daɡ̶a onidateci lolaadi, odaa aɡ̶aleeɡ̶ica daɡ̶a
dinelatiwage. 17 Cristo enagi niɡ̶ina iiɡ̶o, odaa ja
yatematitedibece ica anodaaɡ̶igote Aneotedoɡ̶oji
niɡ̶inoa libeyaceɡ̶eco niɡ̶ina oko me daɡ̶adiaa
dakapetetege. Yatematitedaɡ̶awatiwaji ane
daɡ̶akaami judeutedi, ane leegitalo motonitedice
Aneotedoɡ̶oji, codaa yatematitediogi judeutedi
anodipegitege Aneotedoɡ̶oji leeɡ̶odi jotigide
niɡ̶idi me loiigi. 18 Odaa leeɡ̶odi me yeleo Cristo,
Aneotedoɡ̶oji Liwigo anokinitece ɡ̶odadeegi

okotawece, judeutedi inaaɡ̶ina ane daɡ̶a
judeutedi, ja ɡ̶odadeegita lodoe Aneotedoɡ̶oji
ane Ǥodiodi.

19Enice akaamitiwaji ane daɡ̶akaami judeutedi
aɡ̶aleeɡ̶akaami iomiɡ̶igipi, oteɡ̶exaaɡ̶aɡ̶a
awaligeɡ̶egipi. Pida jaɡ̶akaamitiwaji
niɡ̶eladimigipi awanitege noiigi ane
iomaɡ̶aditedice Aneotedoɡ̶oji mepaa nebi, anida
aneetege loiigiwepodi Aneotedoɡ̶oji. 20 Niɡ̶ida
makaamitiwaji ɡ̶adiciagi micataɡ̶a nibaloote
diimigi Aneotedoɡ̶oji ane yoe. Niɡ̶ijoa liiɡ̶exedi
Aneotedoɡ̶oji ijaaɡ̶ijo anoyeloɡ̶oditedibece
lowooko Aneotedoɡ̶oji niɡ̶ijo jotigide,
joaniɡ̶idiaaɡ̶idi micataɡ̶a daɡ̶a lipodaɡ̶aladi
diimigi, odaa Jesus Cristo baanaɡ̶a iniaaɡ̶iniwa
niɡ̶ica lipodaɡ̶aladi diimigi ane daɡ̶axa mida
jaoɡ̶a. 21 Odaa Cristo liciagi niɡ̶ina diimigi
lipodaɡ̶aladi anele moyojogotini, joaniɡ̶idaa
leeɡ̶odi niɡ̶ina diimigi me datiteti, codaa
idoatawece liwailidi dinoxoco. Niɡ̶ini diimigi
Aneotedoɡ̶oji ane doletibige me igodi, niɡ̶ini
diimigi icota me ilaɡ̶atini. Odaa Aneotedoɡ̶oji
ja diɡ̶eladetedigi. Niɡ̶ini diimigi yexogotege
Ǥoniotagodi, lipodaɡ̶aladi ane daɡ̶axa mida ane
jaoɡ̶a. 22 Leeɡ̶oditiwaji me ɡ̶adexocitege Cristo,
aaɡ̶aɡ̶a ɡ̶adiciagi niɡ̶inoa lanodi diimigi, anele
me dinoxoco, odaa Aneotedoɡ̶oji jiɡ̶idiaa liɡ̶eladi,
igaataɡ̶a Liwigo Aneotedoɡ̶oji jiɡ̶idiaa liɡ̶eladi
makaamitaɡ̶atiwaji.

3
Ica libakedi Paulo me yaxawatiogi ane daɡ̶a

judeutedi

1 Leeɡ̶odi Aneotedoɡ̶oji me yatecoɡ̶o judeutedi
inaaɡ̶ina ane daɡ̶a judeutedi, ee Paulo, niɡ̶ina me
jotaɡ̶aneɡ̶e Aneotedoɡ̶oji jipokotaɡ̶alocotiwaji. Ite
ee digoina niwiloɡ̶onaɡ̶axi leeɡ̶odi me jibatema
Jesus Cristo me ɡ̶adaxawanitiwaji ane daɡ̶akaami
judeutedi. 2 Ajawienataka naɡ̶ajipaatibecetiwaji
Aneotedoɡ̶oji me najigotediwa ibakedi me
ɡ̶adaxawani akaamitawece ane daɡ̶akaami
judeutedi, leeɡ̶odi meliodi meletedaɡ̶adomi.
3 Niɡ̶ijo Aneotedoɡ̶oji naɡ̶a najigotediwa niɡ̶ida
ibakedi, odaa ja nikeetediwa eote me jowooɡ̶odi
niɡ̶ica ane yemaa meote, niɡ̶icoa lowooko
ane diɡ̶ica doɡ̶oyowooɡ̶odi niɡ̶ijo jotigide,
me lowoogo me dibatediogi niɡ̶ijo ane daɡ̶a
judeutedi. Ja jidikotibigaɡ̶aji onateciɡ̶ijoa yotaɡ̶a
niɡ̶ijo me jeloɡ̶oditedaɡ̶awa niɡ̶ijoa lowooko
Aneotedoɡ̶oji. 4 Nigalomeɡ̶enitelocotiwaji
niɡ̶ijoa yotaɡ̶a, odaa joɡ̶owooɡ̶oti digo aneji
me jowooɡ̶odi ane nikeetediwa Aneotedoɡ̶oji
aneetece Cristo. 5 Niɡ̶ijo jotigide Aneotedoɡ̶oji
aikeetediogi niɡ̶ijo oko niɡ̶ica ane yemaa meote
niɡ̶ijo naɡ̶a niwakatee Cristo. Pida natigide
Liwigo Aneotedoɡ̶oji ja ikee ane leeɡ̶odi me
niiɡ̶e Cristo. Odaa ja ikeetediogi niɡ̶ijoa liiɡ̶exedi
ane iomaɡ̶aditedicoace miniokiniwateda
modibatema, codaa aaɡ̶aɡ̶a ikeetediogi niɡ̶ijo
anoyeloɡ̶oditedibece lowooko. 6 Joaniɡ̶idaaɡ̶ee
ane ikee. Niɡ̶ina nigodibatege nibodicetedi
anele ane icoɡ̶otedigi miniwataɡ̶a Aneotedoɡ̶oji,
niɡ̶ina ane daɡ̶a judeutedi awatege niɡ̶inoa
judeutedi modibatege niɡ̶icoa anele anicota
Aneotedoɡ̶oji me yajigotediogi lionigipi. Odaa

niɡ̶inoa judeutedi inaaɡ̶ina ane daɡ̶a judeutedi
anodibatege niɡ̶inoa nibodicetedi ilaɡ̶atiwage
micoataɡ̶a niɡ̶inoa liwailidi ɡ̶odolaadi me
yexogotiwage mowote onidateci ɡ̶odolaadi.
Odaa Aneotedoɡ̶oji eote aneletema inatawece
leeɡ̶odi ligegi me yajigotediogi lionigipi, leeɡ̶odi
moyexogotege Cristo.

7 Aneotedoɡ̶oji najigotediwa ibakedi me
ee liotagi me jeloɡ̶oditedibece nibodicetedi
anele ane icoɡ̶otedigi miniwataɡ̶a. Ibake
loniciwaɡ̶a nelegi niɡ̶ijo naɡ̶a najigotediwa
ixakedi me jeloɡ̶oditedibece nibodicetedi anele.
8 Inatawece oko Aneotedoɡ̶oji ane iomaɡ̶aditedice
mepaa nepilidi daɡ̶axa mida jaoɡ̶a caticedi
ee. Pida Aneotedoɡ̶oji idiweniɡ̶ide, codaa
me najigotediwa ibakedi me jatematitiogi
noiigi ane daɡ̶a judeutedi, latematigo. Ejitece
niɡ̶inoa anele ane najigotedoɡ̶owa Aneotedoɡ̶oji
niɡ̶ina me ɡ̶odexogotege Cristo. Niɡ̶inoa
anele liciagi ɡ̶oniliicaɡ̶ajetecidi ane caticedi
niɡ̶inoa ane jowooɡ̶a. 9 Eleditace Aneotedoɡ̶oji
jeɡ̶emaɡ̶a nemaatediloco me jao inatawece oko
moyowooɡ̶odi ane lowoogo meote niɡ̶ijo naɡ̶a
niiɡ̶e Cristo. Aneotedoɡ̶oji yaɡ̶aditedini niɡ̶ida
lowoogo niɡ̶ijo maleeka yoeteda niɡ̶ina iiɡ̶o,
codaa minoatawece aninoa. 10 Aneotedoɡ̶oji
yaɡ̶aditedini lowoogo codaa niɡ̶ina natigide
eotedibige me yakadi me ibake gela loiigi moikee
lixakedi ane diɡ̶icata maniaditibige niɡ̶ina me
lowoogo meote okanicodaaɡ̶ica loenatagi. Ibake
loiigi me ikeetediogi lixaketedi niɡ̶icoa niwicidi
digoida ditibigimedi ane niiɡ̶enatakanaɡ̶a,

codaa minoa loniciweɡ̶eco. 11 Aniɡ̶icatibige
Aneotedoɡ̶oji daɡ̶a yoe niɡ̶ina iiɡ̶o naɡ̶a lowoogo
me ibake Ǥoniotagodi Jesus Cristo meote ane
lowoogo meote, codaa lowoogo me ibake loiigi
me ikee lixaketedi. 12 Leeɡ̶odi me ɡ̶odexogotege
Cristo, codaa me jinakatonaɡ̶a, odaa abo
ɡ̶odaaleɡ̶ena mejoɡ̶ota lodoe Aneotedoɡ̶oji,
codaa ajawienatakanaɡ̶a me najipatedoɡ̶owa.
13 Enice jipokotaɡ̶awatiwaji, jinaɡ̶adinajicitini
leeɡ̶odi me jawikodeteloco niɡ̶ida ibakedi me
ɡ̶adaxawanitiwaji. Pida leeɡ̶odi me jawikode
Aneotedoɡ̶oji ɡ̶adiweniɡ̶idenitetiwaji.

Paulo lotaɡ̶ame yotaɡ̶aneɡ̶e Aneotedoɡ̶oji
14 Leeɡ̶odi Aneotedoɡ̶oji me

ɡ̶adiwikodenitetiwaji ane daɡ̶akaami judeutedi,
codaa me ɡ̶adateciɡ̶i meote mida anenitege niɡ̶idi
anokigitece me loiigi, jamaɡ̶atedini yokotidi me
idiniwikode lodoe, Eliodi Ǥoniotagodi Jesus Cristo.
15 Aneotedoɡ̶oji ja iboonaɡ̶ateete Liboonaɡ̶adi
iditawece loiigiwepodi digoida ditibigimedi
codaa me digoina iiɡ̶o. 16 Aneotedoɡ̶oji eliodi
loniciwaɡ̶a, daɡ̶axa me ɡ̶oneɡ̶egi, codaa mowidi
niɡ̶icoa niliicaɡ̶ajetedi digoida ditibigimedi. Enice
jipokotalo meote Liwigo me yajigotaɡ̶awatiwaji
ɡ̶adoniciwaɡ̶a matiteteloco ɡ̶atiwaɡ̶atakaneɡ̶egi,
codaa me ɡ̶adoniciwaɡ̶atitiwaji mawii anele.
17 Jipokotalo Aneotedoɡ̶oji meote Cristo
midioka limedi miniwa catiwedi ɡ̶adaaleɡ̶enali
leeɡ̶odi manakatoni. Odaa niɡ̶ina midioka
limedi miniwa Cristo catiwedi ɡ̶adaaleɡ̶enali,
jipokotalo Aneotedoɡ̶oji matitetiniwace leeɡ̶odi
madinemaanitiwage, macataɡ̶a naɡ̶ana niale

me dotetetini leeɡ̶odi minoa litodi, codaa
micataɡ̶a diimigi ane dotetetini leeɡ̶odi
lipodaɡ̶aladi. 18 Jiɡ̶idaa ane jipokotalo
Aneotedoɡ̶oji matitetiniwace amaleeɡ̶aɡ̶a
akaamitawecetiwaji codaa minatawece niɡ̶ina
eledi Aneotedoɡ̶oji ane iomaɡ̶aditedicoace me
nepilidi, oyakadi moyowooɡ̶odi Cristo meliodi
me ɡ̶odemaa. Ajakataɡ̶a me jowooɡ̶otaɡ̶a niɡ̶ica
lemaanaɡ̶aneɡ̶egi Aneotedoɡ̶oji, ane lica, codaa
analogo daɡ̶axa meliodi, caticedi ane jowooɡ̶a.
19 Jipokotalo Aneotedoɡ̶oji meote mowooɡ̶oti
anodaaɡ̶ee me ɡ̶ademaanitetiwaji, caticedi
ane jowooɡ̶a, amanagawini inoatawece inoa
makaamitaɡ̶atiwaji niɡ̶inoa Aneotedoɡ̶oji ane
yakadime yajigotedaɡ̶awa, codaamediɡ̶icata ane
aniaditibige aneni me ɡ̶adewikitema ane yemaa
Aneotedoɡ̶oji me eni.

20 Aneotedoɡ̶oji jiɡ̶iniaaɡ̶iniwa ane yakadi
meote caticedi ane jipokaɡ̶atibige, codaa me
caticedi ane ɡ̶odowoogo, leeɡ̶odi ibake loniciwaɡ̶a
catiwedi ɡ̶odaaleɡ̶enali. 21 Enice, natigide
jemaanaɡ̶a Aneotedoɡ̶oji loiigi midioka limedi
moiweniɡ̶ide, modoɡ̶etetalo, codaa me doɡ̶oika
modoɡ̶etetalo leeɡ̶odi ijoatawece niɡ̶ijoa Jesus
Cristo aneote. Odaa jiɡ̶idaaɡ̶ee. (Amém.)

4
Leeditibigeme ɡ̶odilaɡ̶atiwagemicataɡ̶aniɡ̶inoa

liwailidi ɡ̶odolaadi
1 Enice ee, ane idejote niwiloɡ̶onaɡ̶axi

leeɡ̶odi ane ibakeditema Ǥoniotagodi,
ɡ̶adiladeenitecetiwaji anodaaɡ̶eni me ɡ̶adewiki,

awii liciagi ane yemaa Aneotedoɡ̶oji me
eni niɡ̶ijo neɡ̶eniditedaɡ̶awa. 2 Yemaa
midioka limedi madiniwikodenitibece,
makaami okaaɡ̶egipi, codaa me daɡ̶akaami
loidenigipi. Adinatiitiogi niɡ̶ina oko leeɡ̶odi
madinemaanitiwage. 3 Adinoniciwaɡ̶atitiwaji
me daɡ̶adinotigimadenitiwage, oteɡ̶exaaɡ̶aɡ̶a
adinideleɡ̶eni, pida oleetibigeme ɡ̶adilakiitiwage,
digo anee Aneotedoɡ̶oji Liwigo me
ɡ̶adilakidenitiwage. 4 Oniditeci noiigi
ane loiigi Aneotedoɡ̶oji, liciagi ɡ̶odolaadi
mokiditece. Aneotedoɡ̶oji Liwigo oninitece,
odaa okotawece inibeoonaɡ̶atege idokida
ɡ̶onaɡ̶ajegi, aneniditedoɡ̶owa Aneotedoɡ̶oji me
najigotedoɡ̶owa ɡ̶onaɡ̶ajegi. 5 Oniniwatece
Ǥoniotagodi, codaa niiɡ̶axinaɡ̶aneɡ̶egi aneetece
ɡ̶otiwaɡ̶atakaneɡ̶egi eledi onidateci, codaa
niɡ̶ijo nilegenaɡ̶aneɡ̶egi eledi onijoteci, igaataɡ̶a
onijoteci ane leeɡ̶odi me idinilegenaɡ̶a. 6 Odaa
okotawece iniwa oniniwatece Ǥonoenoɡ̶odi ane
Ǥodiodi. Jiɡ̶iniaa Ǥodacilo okotawece, codaa
ɡ̶odibake meote ane yemaa me loenatagi, codaa
okotawece diɡ̶eladetedioɡ̶oji.

7 Pida niɡ̶ida moko oninitecibeci Cristo
najigotedoɡ̶owa ane ɡ̶odixaketedi, ane daɡ̶a
diniciamico. Ilaagaɡ̶aditedoɡ̶oloco ɡ̶odixaketedi
ane daɡ̶a diniciamico, anepaa yemaa me
najigotedoɡ̶owa. 8 Odaa jeɡ̶eote niɡ̶ijo jotigide
aneeta Aneotedoɡ̶oji lotaɡ̶anaɡ̶axi, anee,
“Niɡ̶ijo noɡ̶opitedibigimece ditibigimedi,
jeɡ̶eote neloɡ̶ododipi me liwilogojedipi.
Odaa ja yajigotediogi noɡ̶etedi niɡ̶ina eledi oko.”

9 Niɡ̶ina me jalomeɡ̶enaɡ̶ateloco mo-
pitedibigimece ditibigimedi, odaa ja
jowooɡ̶otaɡ̶a me icoɡ̶otibigimece ditibigimedi
maleedoɡ̶opitedibigimece. Odaa ja dinikatedinigi
digoina iiɡ̶o. 10Niɡ̶ijoa ane dinikatedini, Ijaaɡ̶ijoa
anopitedibigimece neɡ̶epaa miditaɡ̶a nimedi
ane daɡ̶axa me ɡ̶oneɡ̶egi digoida ditibigimedi.
Joaniɡ̶idaa leeɡ̶odi me yakadi me yajacaɡ̶adi
codaa meote inoatawece aninoa anepaa yemaa
migote. 11 Ijo oko ane yajigotediogi lixakedi
me liiɡ̶exedi, ineɡ̶eledi oko baɡ̶a yajigotediogi
lixakedi moyeloɡ̶oditedibece Aneotedoɡ̶oji
lowooko, ineɡ̶eledi oko yajigotediogi lixakedi
moyeloɡ̶oditiogi oko inoatawece nipodaɡ̶a
me leeditibige moyiwaɡ̶adi Jesus. Inatibece
oko yajigotediogi lixakedi moyowooɡ̶odi
modowediteloco loiigi Ǥoniotagodi, idiaaɡ̶eledi
lixakedi moiiɡ̶axi oko meniwaɡ̶atakanaɡ̶a, codaa
mowo me ili eliwaɡ̶atakaneɡ̶egi. 12 Yajigotediogi
lixaketedi niɡ̶ina oko eotedibige niɡ̶ijo oko
Aneotedoɡ̶oji ane iomaɡ̶aditedice me nigomaɡ̶a
modibatema Aneotedoɡ̶oji, mowo me ili lolaadi
Cristo, niɡ̶ijo ane loiigi. 13 Joaniɡ̶idaaɡ̶ee
icota mewi me ɡ̶odilaɡ̶atiwage, leeɡ̶odi icota
mejiwaɡ̶ataɡ̶a idiokidiwa niiɡ̶axinaɡ̶aneɡ̶eco
anoditece ɡ̶otiwaɡ̶atakaneɡ̶egi, codaa leeɡ̶odi me
iɡ̶enaɡ̶a me jowooɡ̶otaɡ̶a Lionigi Aneotedoɡ̶oji.
Odaa ja ɡ̶odiciagi niɡ̶ina oko baanaɡ̶a ili me
eniwaɡ̶atakanaɡ̶a, aɡ̶ica daɡ̶a ɡ̶odaɡ̶amalaɡ̶a,
codaa anejinaɡ̶a me ɡ̶odewiɡ̶a digo mijoataɡ̶a
Cristo.

14Enice jinaɡ̶alee ɡ̶odiciagi nigaanigipawaanigi
ane diɡ̶icata loniciwaɡ̶a catinedi niwatece,



EFÉSIOS 4:15 xvii EFÉSIOS 4:18

niɡ̶inoa ebekadi oyalaketibigeloco, codaa
niocodi ane yoniciwadi yadeegiticogi ane yemaa
meyaticogi. Odaa niocodi ane yoniciwadi
inaaɡ̶inoa ebekadi oiciaceeketege niɡ̶inoa
niiɡ̶axinaɡ̶aneɡ̶eco ane deɡ̶ewiteda anoditece
niɡ̶inoa ɡ̶oneleegiwadi anodoletibige moninaale-
tiniwace oko. Niɡ̶idiwa ɡ̶oneleegiwadi oibake
nimaweneɡ̶eco mowote oko me eyamaɡ̶aticoace,
moika niɡ̶ijo niiɡ̶axinaɡ̶aneɡ̶egi anewi. 15 Pida
leeditibige me idinemaanaɡ̶atiwage niɡ̶ina
mejinaɡ̶atece niiɡ̶axinaɡ̶aneɡ̶eco anewi anoditece
ɡ̶otiwaɡ̶atakaneɡ̶egi. Liciagi anee me ili
inatawece ɡ̶odolaadi, ɡ̶odili mejiwaɡ̶atakanaɡ̶a
leeɡ̶odi midioka limedi me ɡ̶odexogotege Cristo
ane Ǥodacilo. 16 Leeɡ̶odi loniciwaɡ̶a Cristo, ane
Ǥodacilo,niɡ̶idamoko okotawece ɡ̶odexogotiwage,
ɡ̶odiciaginiɡ̶inoa ɡ̶odiniocidi anodigotioginiɡ̶inoa
liwailidi ɡ̶odolaadi me yexogotiwage, odaa
jiɡ̶idaaɡ̶ee ɡ̶odolaadi diba micataɡ̶a doɡ̶okiditece,
odaa inatawece ɡ̶odolaadi ili. Odaa niɡ̶ida moko,
anoko loiigi Cristo, ɡ̶odiciaco liwailidi ɡ̶odolaadi
ane daɡ̶a diniciamico. Odaa leeditibige me
jaxawanaɡ̶a eletidi ɡ̶owailidi me nilitibigimoace,
niɡ̶ina me idinemaanaɡ̶atiwage.

Ica gela anejinaɡ̶a me ɡ̶odewiɡ̶a leeɡ̶odi me
ɡ̶odexogotege Cristo

17 Enice, leeɡ̶odi me ɡ̶odexogotege Ǥoniotagodi
ane idiiɡ̶e, ejitaɡ̶awatiwaji, codaa ɡ̶adibodicaxini.
Jinaɡ̶alee domiɡ̶ikani aneni me ɡ̶adewiki
daɡ̶a liciagi anodaaɡ̶ee lewiɡ̶a niɡ̶ijo oko ane
doɡ̶oyowooɡ̶oditeda Aneotedoɡ̶oji. Niɡ̶inoa
lowooko niɡ̶idi oko aɡ̶ica jaoɡ̶ate. 18 Codaa

niɡ̶inoa lowooko micataɡ̶a daɡ̶a ideite nexocaɡ̶a,
codaa me leegitalo Aneotedoɡ̶oji moyototedice,
odaa ayajigotediogi gela lewiɡ̶a. Niɡ̶idi oko
ayakadi daɡ̶a newiɡ̶atace leeɡ̶odi aɡ̶oyowooɡ̶odi
Aneotedoɡ̶oji, codaa leeɡ̶odi moyakakaɡ̶adi
laaleɡ̶enali. 19 Niɡ̶idi oko aɡ̶aleeɡ̶oniboliɡ̶atece
libeyaceɡ̶eco, pida ja dinajigotibigiwaji mowote
inoatawece ane napioi, codaa moilidaɡ̶aditibige
me loomatewa okanicodaaɡ̶ica oko.

20 Pida akaamitiwaji aleeɡ̶odi mawiite
niɡ̶inoa ane beyagi oditaɡ̶a joɡ̶owooɡ̶oti Cristo.
21 Pida leeɡ̶odi mewi majipaata moditece
anodaaɡ̶eeteda. Odaa Jesus ja niiɡ̶e liotaka
metiɡ̶adiiɡ̶axinitece niiɡ̶axinaɡ̶aneɡ̶eco anoditece
anewi. 22 Enice ikanitiwaji niɡ̶ijo jotigide aneni
me ɡ̶adewiki, niɡ̶ijo aneni ɡ̶adaaɡ̶atitiwaji
leeɡ̶otedi ɡ̶alidaɡ̶atakaneɡ̶eco ane beyagi. 23Odaa
ikani Aneotedoɡ̶oji midioka limedi meote
geladi ɡ̶adowooko, codaa me gela ɡ̶adaaleɡ̶ena.
24 Micataɡ̶a niɡ̶ina oko me dinixotinigilo geladi
lowoodi, akaamitiwaji adinixomitinigi gela aneni
me ɡ̶adewiki. Aneotedoɡ̶oji eote niɡ̶ida gela
aneni me ɡ̶adewiki digo mijoataɡ̶a. Odaa niɡ̶ina
madinixomitinigi niɡ̶ida gela aneni me ɡ̶adewiki,
jiɡ̶ikeenitiwaji gela aneni me ɡ̶adewiki leeɡ̶odi
midioka limedi mawii ane iɡ̶enaɡ̶a, odaa ewi me
ɡ̶adewikitema iniokiniwateda Aneotedoɡ̶oji.

25 Enice, jinaɡ̶aleeɡ̶awitakatiwaji. Pida
akaamitawece leeditibige me enita ɡ̶anioxoa
inokina anewi, igaataɡ̶a okotawece oko
dinoiigiwepodi digo minoataɡ̶a niɡ̶inoa liwailidi
ɡ̶odolaadi midiokidi ɡ̶odolaadi anoyexogoteloco.

26 Niɡ̶ina midatecibece me eliɡ̶idee, jiniɡ̶ikani
ɡ̶adelaɡ̶a deɡ̶eo mawii ane beyagi. Codaa
jineɡ̶eliɡ̶idee idatawece noko. 27Odaa jiɡ̶idaaɡ̶eni
me diɡ̶ikani ɡ̶odaxakawa me ɡ̶adiboloiteeni
meote mawii ane beyagi. 28 Niɡ̶ijo anijo
moliceɡ̶egi, jinaɡ̶aleeɡ̶olice, pida abakeni
ɡ̶abaaɡ̶atedimabaamanigaanyetece dinyeelo ane
yapidi. Odaa jaɡ̶akati maxawani niɡ̶ina aninoa
laɡ̶alanaɡ̶a.

29 Jinaɡ̶awii ɡ̶agegi ane beyagi, ane ibeyacaɡ̶adi
eledi oko. Pida inoka enitece notaɡ̶a anele ane
yaxawa eledi oko me ili eliwaɡ̶atakaneɡ̶egi,
ane leeditibige mowajipata. Odaa jiɡ̶idaaɡ̶ee
Aneotedoɡ̶oji me yakadi me ibake ɡ̶adotaɡ̶a
meote anele ane yemaa meotetema niɡ̶ina
anowajipatalo ɡ̶adotaɡ̶atiwaji. 30 Codaa
jinaɡ̶awii Liwigo Aneotedoɡ̶oji me agecaɡ̶alo.
Igaataɡ̶a Aneotedoɡ̶oji yajigotedaɡ̶awa Liwigo
eotedibige me ikee me ɡ̶adiomaɡ̶atitedicoace
makaami epoka nepiliditeda, codaa me ikee
me ɡ̶adoteteni nigepaaɡ̶icota noko meote me
ɡ̶adiwokoni ɡ̶abeyaceɡ̶econigepaa ganigicatibige.
31 Jinaɡ̶aleeɡ̶ikani daɡ̶a abeyaceɡ̶e ɡ̶adaaleɡ̶enali,
jinaɡ̶aleeɡ̶oteteni ɡ̶adelaɡ̶atema eledi oko,
oteɡ̶exaaɡ̶aɡ̶a eliɡ̶idee. Jinaɡ̶apaaweni eledi oko,
jinaɡ̶a iwoo eledi oko, codaa jinaɡ̶alee beyagi
mowootibige eledi oko. 32 Pida awii makaami
eletema eledi oko, codaa me iwikodeni. Ikani
mepaa ixomaɡ̶atijo ane beyagi anowotaɡ̶adomi,
anee Aneotedoɡ̶oji me ixomaɡ̶ateetedice
ɡ̶adoenataka ane beyagi leeɡ̶odi Cristo me
yeleotedaɡ̶adomi.

5
Anodaaɡ̶ee lewiɡ̶a lionigipi Aneotedoɡ̶oji

1Akaamitiwaji anakaami lionigipi, lemaanigipi
Aneotedoɡ̶oji. Awii digo miniwataɡ̶a anee.
2 Inoatawece ane ɡ̶adoenatakatiwaji, awii
leeɡ̶odi madinemaanitiwage, digo mijoataɡ̶a
Cristo anee. Leeɡ̶odi me ɡ̶odemaa, odaa ja
yeleotedoɡ̶odomi. Dinajigote Aneotedoɡ̶oji
micataɡ̶a daɡ̶a noɡ̶eedi ane yocaɡ̶aneɡ̶e, liciagi
niɡ̶ijo jotigide loiigi Aneotedoɡ̶oji moyajigotalo
noɡ̶etedi aneletege lanigi, codaa eijedi moyalegi
owotibige Aneotedoɡ̶oji me ixomaɡ̶ateetedice
libeyaceɡ̶eco.

3 Niɡ̶ida makaamitiwaji, akaami noiigi
ane iomaɡ̶aditedice Aneotedoɡ̶oji mepoka
nepiliditeda. Joaniɡ̶idaa leeɡ̶odi, jiniɡ̶itineɡ̶eni
ane daɡ̶a ɡ̶adodawa, codaa jinoɡ̶owoo niɡ̶inoa
ɡ̶adowookoanenapioi, oteɡ̶exaaɡ̶aɡ̶a anoceetema
ane nebi eledi oko. Oteɡ̶exaaɡ̶aɡ̶a otaɡ̶anitibige
eledi oko, codaa oteɡ̶exaaɡ̶aɡ̶a ɡ̶adalakitibige
niɡ̶inoa ane beyagi niɡ̶ina motaɡ̶anitiwaji.
4 Jineɡ̶enitece notaɡ̶a ane napioi, jinaɡ̶awii
ɡ̶adatematiko ane nini codaa me napioi,
oteɡ̶exaaɡ̶aɡ̶a otaɡ̶ani me liciagi niɡ̶ina oko
yetoliwaɡ̶a, igaataɡ̶a agotaɡ̶a iɡ̶enaɡ̶a loiigi
Aneotedoɡ̶oji diɡ̶idaaɡ̶ee me notaɡ̶anaɡ̶a. Pida
leeditibige midioka limedi maniotagodeetalo
Aneotedoɡ̶oji, leeɡ̶odi me najigotedoɡ̶owa niɡ̶ida
gela ɡ̶odewiɡ̶a. 5 Igaataɡ̶a ele me jowooɡ̶otaɡ̶a
Aneotedoɡ̶oji me daɡ̶a dibatetege niɡ̶ina oko
ane loomatewa okanicodaaɡ̶ica eledi oko,
codaa niɡ̶ina oko ane yowo inokina ane napioi,

inaaɡ̶ina oko ane nocetema ane nebi eledi
oko. Niɡ̶ina oko oceeɡ̶egi liciagi niɡ̶ina oko
ane daɡ̶atalo niwicidi. Odaa jowooɡ̶otaɡ̶a
Aneotedoɡ̶oji me daɡ̶a ikatediobece niɡ̶idi oko
me dakatiobece miniwataɡ̶a, midioka limedi
meite lodoe, oteɡ̶exaaɡ̶aɡ̶ame Cristo lodoe, aneite
lionigipi modibatege icoatawece Aneotedoɡ̶oji
ane laɡ̶ajeditetege.

6 Jiniɡ̶ikanitiwaji diɡ̶ica ane ɡ̶adinaaleni, niɡ̶ina
aneetece notaɡ̶a ane diɡ̶ica ane jaoɡ̶ate. Igaataɡ̶a
Aneotedoɡ̶oji yelatetema codaa me iloikatidi
niɡ̶ina oko ane doɡ̶oyiwaɡ̶aditeda, codaa anowote
niɡ̶inoa ane beyagi baaneɡ̶ejinaɡ̶atece. 7 Enice,
jinaɡ̶awanitege niɡ̶ina oko ane doɡ̶oyiwaɡ̶aditeda
Aneotedoɡ̶oji.

8 Igaataɡ̶a niɡ̶ijo jotigide adeonitetiwaji
nexocaɡ̶a leeɡ̶odi nibeyacaɡ̶a ane nexocaɡ̶adi
ɡ̶adaaleɡ̶enali. Pida natigide Ǥoniotagodi ja
yajigotedaɡ̶awatiwaji nilokokena, niɡ̶ijoa
latematiko, leeɡ̶odime ɡ̶adexocitege. Eniceadeegi
ɡ̶adewiɡ̶a me ikee mani nilokokena Aneotedoɡ̶oji
catiwedi ɡ̶adaaleɡ̶enali. 9 Igaataɡ̶a niɡ̶ina oko
anani nilokokena Aneotedoɡ̶oji minitaɡ̶a, niɡ̶ini
oko eote inoatawece aneletema eledi oko, codaa
inoatawece aneote iɡ̶enaɡ̶a, codaa ainaale eledi
oko. 10 Oleetibige mowooɡ̶otitiwaji niɡ̶ica ane
yocaɡ̶aneɡ̶e Ǥoniotagodi. 11 Jinaɡ̶awanitege
loenataka niɡ̶ina oko ane idei nexocaɡ̶a.
Niɡ̶inoa loenataka aɡ̶ica jaoɡ̶ate. Pida abakeni
ɡ̶anilokokenatiwaji mikeenita me beyagi
loenataka niɡ̶ina oko ane idei nexocaɡ̶a.
12 Igaataɡ̶a ɡ̶odiboliɡ̶a, diɡ̶idioka limedi
mejinaɡ̶atece loenataka ane beyagi niɡ̶ina oko

anoyaɡ̶aditedi mowote. 13 Pida lokokena ikee
inoatawece anele, inaaɡ̶inoa ane beyagi, niɡ̶ina
me jadeegaɡ̶ata manitaɡ̶a lokokena. Igaataɡ̶a ane
ikee anodaaɡ̶eeteda niɡ̶inoa ganicinoa, aniaaɡ̶ani
lokokena. 14 Joaniɡ̶idaa leeɡ̶odi niɡ̶ijo ligegi
Ǥoniotagodi, anee,
“Aniwoti,
akaami ane iote!
Codaa akaami adabititini ane awanitege émaɡ̶aɡ̶a!
Odaa nilokokena Cristo ja nalotaɡ̶aloco.”

15 Enice adowetiteloco anodaaɡ̶eni me
ɡ̶adewiki. Jinaɡ̶a ɡ̶adiciagi niɡ̶ina oko ane diɡ̶icata
lixakedi, pida abakeni ɡ̶adixakedi Aneotedoɡ̶oji
ane yajigotedaɡ̶awa me ɡ̶adewikitema.
16 Oleetibige minoatawece ɡ̶anokododi ikeeni
ane yemaaǤoniotagodi, igaataɡ̶a niɡ̶inoa nokododi
niɡ̶ina okoowote owidi anebeyagi. 17Enice jinaɡ̶a
ɡ̶adiciagi niɡ̶ina oko yetoliwaɡ̶a, pida oleetibige
mowooɡ̶oti niɡ̶ica ane yemaa Ǥoniotagodi
mawiitiwaji.

18 Jinaɡ̶acipeta viinyo daɡ̶a adinemakatiti,
igaataɡ̶a ɡ̶adibeyacaɡ̶atitiwaji. Pida ikani
Liwigo Aneotedoɡ̶oji me ɡ̶adajacaɡ̶ati.
19 Adinotaɡ̶aneɡ̶enitiwage madinaxawani mawii
me ili ɡ̶atiwaɡ̶atakaneɡ̶egi, abakeni lotaɡ̶a Elaco
Davi aniwotelogo Aneotedoɡ̶oji lotaɡ̶anaɡ̶axi,
codaa abakeni eletidi Enaco, aniwotelogo
Aneotedoɡ̶oji lotaɡ̶anaɡ̶axi. Odaa niɡ̶ina me
agaani niɡ̶inoa Enaco, agaani manitawece
ɡ̶adaaleɡ̶ena moɡ̶eetetalo Aneotedoɡ̶oji. 20 Idioka
limedi maniotagodeetalo Aneotedoɡ̶oji ane
Ǥodiodi leeɡ̶odi inoatawece ane yoetedoɡ̶odomi.

Niɡ̶ina maniotagodeetalo, abakeni naɡ̶atetigi
Liboonaɡ̶adi Ǥoniotagodi Jesus Cristo.

Anodaa leeditibigeminiɡ̶ata ɡ̶ododawa
21Elemidioka limedimeeemiteetibigeeledioko

leeɡ̶odi me eemiteetigi Cristo.
22 Akaami iwaalepodi, iwaɡ̶ati ɡ̶adodawadi,

digo anemiitalo Ǥoniotagodi me iwaɡ̶ati.
23 Igaataɡ̶a niɡ̶ina ɡ̶oneleegiwa jiɡ̶iniaa lacilo
naɡ̶ana lodawa, odaa joaniɡ̶idaa leeɡ̶odi mida
liiɡ̶enatakaneɡ̶egiteloco, liciagi Cristo me lacilo
loiigi, odaa niɡ̶inoa liiɡ̶enatakaneɡ̶egitedoɡ̶oloco.
Jiɡ̶iniaaɡ̶iniwa ane Newikatitoɡ̶odi loiigi, ane
liciagi epaa lolaadi. 24 Enice, digo minataɡ̶a loiigi
Cristo moyiwaɡ̶adi, odaa jiɡ̶idaaɡ̶ee iwaalepodi
me leeditibige moyiwaɡ̶adi inoatawece ane
liiɡ̶enatakaneɡ̶eco niɡ̶ina lodawa.

25 Akaami ɡ̶oneleegiwadi leeditibige memaani
ɡ̶adodawa, digo mijoataɡ̶a Cristo me yemaa
loiigi, codaa me dinajigo me yeleotedoɡ̶odomi.
26 Cristo dinajigo me yeleotedeloco ɡ̶obeyaceɡ̶eco
eotedibige me yakadi me iomaɡ̶aditedice loiigi
anepoka nebiteda, codaa me iwilegitetema
loiigi inoatawece ane beyagi. Niɡ̶ina meote
niɡ̶ida loenatagi, ibake lotaɡ̶a me yawalacetetege
loiigi ane beyagi, odaa ja iiɡ̶e niɡ̶ina oko me
dinilegetibigiwaji moikee naɡ̶a iwilegitetema
libeyaceɡ̶eco laaleɡ̶enali. 27 Joaniɡ̶idaa aneote,
meote mepaa nebi, niɡ̶idi noiigi aɡ̶alee
laagetedipi, ane yakadi miniokiniwateda me
nebi. Yemaa meote niɡ̶idi loiigi macataɡ̶a
awicije libiniena baanaɡ̶a nibeotege me
wado, analeediɡ̶ica liwakapaɡ̶ajegi lolaadi,

oteɡ̶exaaɡ̶aɡ̶a gaantokaaɡ̶idi eledi libeyacaɡ̶ajegi.
28 Odaa jiɡ̶idaaɡ̶ee niɡ̶inoa ɡ̶oneleegiwadi me
leeditibige moyemaa naɡ̶ana lodawa digo anee
moyemaa epaa lolaadi. Niɡ̶ina ane yemaa lodawa
iniaaɡ̶ini epaa dinemaa. 29Aɡ̶ica ini oko ane daɡ̶a
yemaa epaa lolaadi. Pida inatawece oko niodaɡ̶a
modowediteloco epaa lolaadi, digo miniwataɡ̶a
Cristo me doweditedeloco niɡ̶ina loiigi ane
iomaɡ̶aditedice. 30Doweditedeloco leeɡ̶odi moko
micoataɡ̶a niɡ̶inoa liwailidi lolaadi Cristo. 31Mee
Aneotedoɡ̶oji lotaɡ̶anaɡ̶axi, “Ǥoneleegiwa ika
eliodi, eliodo, odaa ja dinixigitege naɡ̶ana lodawa.
Odaa niɡ̶idi iniwataale micataɡ̶a doɡ̶okinitece
oko.” 32 Niɡ̶idiwa notaɡ̶a ida ane niitigi codaa
niɡ̶ina anida ane jaoɡ̶a. Niɡ̶idiwa notaɡ̶a oikee
Cristo idiaa loiigi me liciagi ɡ̶oneleegiwa aniaa
lodawa, leeɡ̶odi me micataɡ̶a doɡ̶okinitece
oko. 33 Pida ejitacaɡ̶awatiwaji. Inoatawece
ɡ̶oneleegiwadi leeditibige moyemaa lodawa
digo anee mepaa dinemaa. Codaa inatawece
iwaalepodi leeditibige me deemitetibige lodawa.

6
Nionigipi inaaɡ̶eniododipi

1 Anakaami nionigipi, leeditibige me iwaɡ̶ati
ɡ̶adiododipi, leeɡ̶odi me ɡ̶adexocitege Ǥoniotagodi.
Codaa jiɡ̶idaa ane iɡ̶enaɡ̶a mawiitiwaji.
2-3 Ijo liiɡ̶enatakaneɡ̶egi Aneotedoɡ̶oji anee,
“Eemiteetibige ɡ̶adiodi, codaa me ɡ̶adiodo.”
Codaa eleditace mee Aneotedoɡ̶oji, “Amaleeɡ̶aɡ̶a
inoatawece eletaɡ̶adomi, codaa mowidi
nokododi me ɡ̶adewikiteloco niɡ̶ina iiɡ̶o.”

Niɡ̶ijo Aneotedoɡ̶oji naɡ̶a diiɡ̶enataka me
leeditibige me jeemiteeɡ̶atibige ɡ̶odiododipi,
niɡ̶ida liiɡ̶enatakaneɡ̶egi jiɡ̶idaa odoejegi leeɡ̶odi
Aneotedoɡ̶oji me ligegi meote aneletema niɡ̶ina
anoyotete niɡ̶ida liiɡ̶enatakaneɡ̶egi.

4 Akaamitiwaji anakaami eniododipi,
jinaɡ̶aliidaɡ̶ati ɡ̶adionigipi mawiitibige me
neliɡ̶ideeɡ̶a. Pida niɡ̶ina maliidaɡ̶ati ɡ̶adionigipi,
leeditibige mele madowetiteloco, iiɡ̶axini, codaa
maladeeni anodaaɡ̶ee Ǥoniotagodime ɡ̶odiiɡ̶axi.

Niotagipi inaaɡ̶inoa niotagododi
5 Akaamitiwaji anakaami niotagipi, iwaɡ̶ati

ɡ̶aniotagodepodi digoina iiɡ̶o. Eemiteetibige
codaa me adoiitiogi, codaa catiwedi
ɡ̶adaaleɡ̶enali emaanitibige mawii inoatawece
anoiiɡ̶etedaɡ̶awa, micataɡ̶a daɡ̶a Cristo niɡ̶ini
ane iwaɡ̶ati. 6 Jiniɡ̶inoka awii anoiiɡ̶etaɡ̶awa
niɡ̶ina metiɡ̶adiwini, jinaɡ̶awii liciagi niɡ̶ina ane
doletibige midokida me docaɡ̶atiogi oko. Pida
idioka limedi me iwaɡ̶atakani, icaaɡ̶ica nige
diɡ̶ica ane iɡ̶oaditaɡ̶awa, anee niɡ̶inoa liotaka
Cristo, me dinoniciwaɡ̶aditibigiwaji mowote ane
yemaa Aneotedoɡ̶oji. 7 Aniniitibecitiwaji niɡ̶ina
mabaamicataɡ̶adaɡ̶abaatemaǤoniotagodi, idiɡ̶ida
aɡ̶abaatema ɡ̶oneleegiwa. 8 Analakitibigetiwaji
Ǥoniotagodimicotameyedia loojedi niɡ̶ijo libakedi
anele aneoteniɡ̶ijo oko, icaaɡ̶icanigeniotagi, oɡ̶oa
domige otagodi.

9 Akaamitiwaji anakaami otagodepodi,
oenitibigo ɡ̶aotagipi idokidata anemiitiogi,
codaa jinaɡ̶a adoienitibigo. Pida analakitibige
miniwa Ǥaniotagodi makaamitaɡ̶atiwaji,

aniniaaɡ̶iniwa Niotagodi niɡ̶inoa ɡ̶aotaka, ane
ideite ditibigimedi. Ǥoniotagodi aɡ̶ica lilicotagi,
inatawece oko idokida anigotediogi.

Ane najigotedoɡ̶owa Aneotedoɡ̶oji me
ɡ̶odotetetema ɡ̶odaxakawa

10 Inioxoadipi, jiditedini niɡ̶inoa owidijedi
yotaɡ̶a. Leeditibige madinoniciwaɡ̶atiteloco
ɡ̶atiwaɡ̶atakaneɡ̶egi leeɡ̶odi me ɡ̶adexocitege
Ǥoniotagodi, odaa ja yajigotedaɡ̶awa eliodi
nimaweneɡ̶egi. 11Abaatege icatawece niɡ̶ica ane
najigotedoɡ̶owa Aneotedoɡ̶oji ane ɡ̶odotetetema
diaabo ane ɡ̶odaxakawa. Niɡ̶ina me jibakenaɡ̶a
Aneotedoɡ̶oji anenajigotedoɡ̶owame jotetaɡ̶atini,
odaa jakataɡ̶a me jatitaɡ̶atini niɡ̶ina diaabo
me ibake nimaweneɡ̶eco micaaniɡ̶igotoɡ̶owa.
12 Igaataɡ̶a ajideleɡ̶enaɡ̶a oko anepaɡ̶a jakataɡ̶a
me jinataɡ̶a, aninoa libole codaa me lawodi.
Pida jideleɡ̶enaɡ̶a lacilodi niwicidi abeyacaɡ̶aɡ̶a,
aninoa notoetico, codaa me niɡ̶inoa lacilodi
niwicidi abeyacaɡ̶aɡ̶a anonadeegita nexocaɡ̶a
niɡ̶ina okotigi niɡ̶ina iiɡ̶o. Jideleɡ̶enaɡ̶a
inoatawece aneniwicidi abeyacaɡ̶aɡ̶a inoatawece
anenipodaɡ̶adigoinanatinedi iiɡ̶oteloco. 13Enice,
abaatege icatawece niɡ̶ica Aneotedoɡ̶oji ane
najigotedoɡ̶owa me ɡ̶onajo me daɡ̶a ɡ̶odakadi
ane beyagi. Odaa joaniɡ̶idaa me jakataɡ̶a me
jiboɡ̶atege ane beyagi anigida noko minoa ane
beyagi, nige icaaniɡ̶igotoɡ̶owa ɡ̶odaxakawa.
Odaa nige ixomaɡ̶atijo me jidelaɡ̶a, idokee me
jatitaɡ̶ateloco ɡ̶otiwaɡ̶atakaneɡ̶egi, ainojicenaɡ̶a.

14 Enice, leeditibige me ɡ̶adigomitiwaji.
Micataɡ̶a niɡ̶ina iodaɡ̶awa me dinixotinigilo

lowoodi me dinowedi, jiɡ̶idaaɡ̶ee me
adinixomitiwaji. Niɡ̶ina motaɡ̶anitiwaji codaa
mowooniɡ̶inaanewi, odaaniɡ̶inaanewimicataɡ̶a
daɡ̶a ɡ̶anigoenaɡ̶adi. Niɡ̶ida anee ɡ̶adewiɡ̶a
me iɡ̶enaɡ̶a, micataɡ̶a daɡ̶a naɡ̶ana noecaɡ̶axi
iodaɡ̶awa elipogo ewacogo me dinowedi.
15 Niɡ̶inoa nibodicetedi anele anetiɡ̶odiiɡ̶axitece
anodaaɡ̶ee Aneotedoɡ̶oji me yakadi meote mele
laaleɡ̶enali oko, niɡ̶inoa nibodicetedi anele
micataɡ̶a daɡ̶a niɡ̶inoa ɡ̶awelatedi anele. Niɡ̶ina
me ɡ̶adigomitiwaji memii atematiitedibece
nibodicetedi anele, odaa ja micataɡ̶a daantaɡ̶a
adinixomitinigilo niɡ̶idiwa ɡ̶awelatedi.
16 Codaa ele midioka limedi mabakeni
ɡ̶atiwaɡ̶atakaneɡ̶egi me ɡ̶adotetenitema
okanicodaaɡ̶ica anigotaɡ̶awa ɡ̶odaxakawa me
dineetaɡ̶awa. Ǥatiwaɡ̶atakaneɡ̶egi micataɡ̶a
daɡ̶a niɡ̶ina loligojegi iodaɡ̶awa, ane yolitege
nopitenali ane ɡ̶odalegi. 17 Niɡ̶ina gela ɡ̶odewiɡ̶a
ɡ̶odotete liciagi lamakaladi iodaɡ̶awa me yotete
lacilo. Odaa lotaɡ̶a Aneotedoɡ̶oji oiciaceeketege
iodaɡ̶awa lodaajo-ocaɡ̶ataɡ̶a. Aneotedoɡ̶oji
Liwigo najigotedoɡ̶owa lotaɡ̶a eotibige me
idinaɡ̶akatitaɡ̶atalo, codaa me jiɡ̶ekenaɡ̶a
ɡ̶odaxakawa. 18Elemidioka limedimotaɡ̶aneɡ̶eni
Aneotedoɡ̶oji, odaa niɡ̶ina motaɡ̶aneɡ̶eni,
idioka limedi mikani Aneotedoɡ̶oji Liwigo
me ɡ̶adaxawanitiwaji motaɡ̶aneɡ̶eni, codaa
mipokitalo. Niɡ̶ina motaɡ̶aneɡ̶eni Aneotedoɡ̶oji,
adinowetitiwaji ade dinelio ɡ̶atiwaɡ̶atakaneɡ̶egi,
pida ipokiteloco inatawece loiigi Aneotedoɡ̶oji.

19Eleditace niɡ̶ina motaɡ̶aneɡ̶eni Aneotedoɡ̶oji,
eemodeledi ipokitiloco, amanagawini

Aneotedoɡ̶oji nikeetediwa anejatigi igegi, codaa
meote mabo yaaleɡ̶ena me jotaɡ̶a. Odaa jiɡ̶idaa
me jakadi me jeloɡ̶odi nibodicetedi anele ane
doɡ̶oyowooɡ̶oditeda niɡ̶ijo oko niɡ̶ijo jotigide,
pida natigide Aneotedoɡ̶oji ja nikeetedoɡ̶owa.
20 Aneotedoɡ̶oji eote me ee liiɡ̶exegi minataɡ̶a
eledi noiigi me jeloɡ̶oditedibece nibodicetedi
anele, odaa leeɡ̶odi me jeloɡ̶oditibece niɡ̶ida
natematigo, ite ee ina ja idinigoetini catiwedi
niwiloɡ̶onaɡ̶axi. Pida ipokitalo Aneotedoɡ̶oji
meote mabo yaaleɡ̶ena me jeloɡ̶oditedibece
latematikoane leeditibigemejigotalome jatemati.

Owidijedi Paulo lotaɡ̶a me yecoaditibige
Efeesiotedi

21 Natigide, jiɡ̶icaaɡ̶ica Tíquico jaɡ̶aɡ̶a
yadeegitaɡ̶awatiwaji inoatawece ɡ̶abodigitibigiji.
Tíquico ɡ̶onioxoa ɡ̶odemaanigi, codaa
jakataɡ̶a me jinakatonaɡ̶a niɡ̶ina me
ɡ̶odaxawatece ɡ̶obakedi ane najigotedoɡ̶owa
Ǥoniotagodi. Yatematitedaɡ̶awa inoatawece
ane jixomaɡ̶ateenaɡ̶atedice digoina ane-
jonaɡ̶a. 22 Joaniɡ̶idaa leeɡ̶odi me jiiɡ̶e
migo makaamitaɡ̶atiwaji, amaleeɡ̶aɡ̶a
owooɡ̶oti anodaaɡ̶ejinaɡ̶a, amanagawini
abo ɡ̶adaaleɡ̶enalitiwaji, me daɡ̶a akaami
agecaɡ̶alodipi.

23 Jemaa Aneotedoɡ̶oji, Ǥodiodi, codaa me
Ǥoniotagodi Jesus Cristo mowo mele laaleɡ̶enali
iditawece ɡ̶onioxoadipi, codaamowomiditawece
dinemaatiwage, codaa midioka limedi monakato
Aneotedoɡ̶oji. 24 Eledi jemaa Aneotedoɡ̶oji
meliodi meletetema inatawece niɡ̶ina anidioka

limedi moyemaa Ǥoniotagodi Jesus Cristo,
aɡ̶okowomoyemaa.

